
У.А. Сенькавец 
 

БОЛЬ – ПАЧУЦЦЁВАЯ ДАМІНАНТА ТВОРЧАСЦІ ЛЯВОНА 
НЕЎДАХА 
 
У артыкуле даецца аналіз творчасці пісьменніка са Століншчыны Лявона Неўдаха, прыводзіцца 

аўтабіяграфія мастака слова. 
 
З аўтабіяграфіі 
Калі ехаць па шашы ад Пінска на Столін, праз 40 км леваруч будзе вёска 

Радчыцк. Вялікая. Двароў чатырыста. З царквою. Па-мясцоваму завецца сялом. 
У метрыках запісана, што я нарадзіўся менавіта тут 7 жніўня 1947 года. У тутэйшай 
царкве хрышчоны ў праваслаўныя. 

Колісь з паўднёва-ўсходняга боку Радчыцка месціліся непадалёку адно ад аднаго 
ўтульныя, з 5–7 хат радавыя паселішчы, і называліся яны агульна хутарам Дабрыні. 
Я з’явіўся на гэты грэшны свет чацвёртым сынам Неўдаха Пётры ў паселішчы 
Андрыйчыкаў (майго дзеда па бацькавым радаводзе звалі па-паляшуцку Андрыем), у 
хаце, адзіна ўцалелай у 1943 годзе з усяго спаленага фашыстамі хутара. Яна павінна 
была стаць вогненным пеклам для ўсіх дабрыньцаў, ды ў апошні момант карнікі 
чамусьці перадумалі паліць людзей. Як успаміналі родзічы, “пад гэргітанне афіцэра 
пакідалі факелы на снег, селі на машыны – і паехалі”. І ўцалелая хата стала пасярод 
лютай зімы прытулкам для амаль сотні хутаран. Потым яна стала і хатай маіх 
народзінаў. 

Дабрыні!.. Гэта мой дзіцячы свет, маё малое Палессе. З невялікімі палямі і 
неабсяжнымі заліўнымі лугамі з хмарамі птушак над імі, з касавіцамі і жнівом. 
З грэблямі і поўнымі рыбай затокамі. Меліярацыя зраўняла гэта багацце ў адно вялізнае 
поле, не пашкадавала і радавыя паселішчы. І дабрыньцы мусілі пераехаць адсюль у 
навакольныя вёскі. 

Звычайна перыяд свайго жыцця з 1957-га па 1962-гі год для біяграфічных 
звестак я апісваю надта казённа: вучыўся ў Пагост-Загародскай і Малазводскай 
сярэдніх школах. Калі мне было дзевяць гадоў, памерла маці; цяжка хварэў бацька, і 
мяне адвезлі ў дзіцячы дом. Спачатку – у Пагост-Загародск, што на Піншчыне. Гэтае 
маляўнічае мястэчка можна ўбачыць у маёй аповесці “Бумеранг”. Другі мой казённы 
прытулак месціўся ў былым панскім фальварку, побач з вёскаю Малыя Зводы, што ў 
Высокаўскім раёне. Адсюль праз станцыю Лышчыцы, потым Брэст я юнаком паехаў на 
вучобу ў Мінск. Не ведаў тады, што вяртацца на Брэстчыну буду ўжо толькі госцем. 

Мінск – гэта горад майго юнацтва і вучобы ў палітэхнікуме і 
Белдзяржуніверсітэце. 

Улетку 1963-га ў складзе дзвюх навучальных груп я пераехаў у Полацк, дзе быў 
адкрыты нафтавы тэхнікум і рыхтаваліся спецыялісты для нафтаперапрацоўкі. З гэтага 
часу мой лёс звязаны з Наваполацкам, Полаччынай. Тут я працаваў на 
нафтаперапрацоўчым заводзе аператарам тэхналагічных установак, журналістам у 
гарадской газеце “Химик”, дарэчы, на ўсіх пасадах, у тым ліку і галоўнага рэдактара. 
У 37-й Рэчыцкай гвардзейскай танкавай дывізіі, якая дыслацыравалася ў Полацку, я 
праходзіў наводчыкам гармат сярэдніх танкаў вайсковую службу, таксама і афіцэрам 
запасу. У Наваполацку, які вось-вось сальецца з Полацкам, нарадзіліся мая жонка 
Галіна і мой сын Андрэй. Яны – маё прарослае ў гэтую славутую зямлю карэнне. Ужо, 
так бы мовіць, крывіцкага роду. Тут мае сябры, маё прызнанне і вядомасць. І толькі 

маёй душы не да аседласці на Полаччыне: яна, асабліва ўвосень, у дрыговіцкім краі, 
там, дзе, я помню, колісь было ў цёплым небе птушкам цесна. 

Кажуць, жыць на Полаччыне і не пісаць – немагчыма. Мабыць, так. Тут усё 
працята духам Францыска Скарыны. Аднак сваім далучэннем да прыгожага 
пісьменства я абавязаны ўсё-такі нафтаперапрацоўшчыку Анатолю Духовічу – 
заўзятаму аматару паэзіі “шасцідзесятнікаў”. Мы працавалі разам у тэхналагічнай 
брыгадзе і сябравалі, а яго захапленне паэтычным словам перадалося і мне. Першыя 
мае вершы прачытаў менавіта ён. А потым былі літаб'яднанне “Крыніцы”, семінары 
маладых літаратараў, таксама і рэспубліканскі ў Каралішчавічах (1983), творы ў 
часопісах і калектыўных зборніках, кнігі “Формула дабрыні”, “Чорнае святло”, 
“Бумеранг”. Маімі “хроснымі бацькамі” ў беларускай літаратуры з’яўляюцца Уладзімір 
Дамашэвіч (проза) і Генадзь Бураўкін (паэзія). Я вельмі ўдзячны гэтым вядомым 
майстрам слова за іх удзел у маім станаўленні як прафесійнага літаратара. 

У мяне ўжо няма часу пісаць прозу, але ёсць час пісаць вершы, вартыя адметных 
раманаў. Паэзія і вершаскладанне – з’явы розныя. Як відавочна і тое, што паэтаў адзінкі 
і безліч вершатворцаў.  Я імкнуся стаць ўсё-такі паэтам, хоць і адчуваю, што самая 
сапраўдная паэзія – толькі ў пацерах мацярок. 

Паўднёвае Палессе і паўночнае Прыдзвінне, Брэстчына і Віцебшчына для мяне – 
полюсы Беларусі. Я добра спазнаў іх, і яны натхняюць мяне ў літаратурнай творчасці. 

 
28.08.2007                                                                                             Лявон Неўдах 
 
Проза 
Зборнік прозы “Формула дабрыні” распачынае аповесць “Мяжа магчымага”. 

У ёй на прыкладзе вытворчай тэматыкі асвятляюцца маральныя стасункі паміж 
людзьмі. Дзеянне ў творы адбываецца на нафтаперапрацоўчым камбінаце. У адным з 
цэхаў дае збой у рабоце рэактарны блок па вытворчасці аўтамабільнага бензіну. 
Эксплуатацыя блока пагражае страшным выбухам, наступствы якога могуць быць 
вельмі непрадказальнымі. Што рабіць старшаму аператару Карнілаву і яго брыгадзе? 
Займаць рабочыя месцы ля пульта кіравання ці адмовіць змене тэхнолагаў на чале з 
Іванам Раслевічам?  Вырашальную ролю ў выбары адыграў чалавечы фактар: “Хіба ж 
ён [Карнілаў] мог не прыняць устаноўку, калі гэтыя стомленыя людзі чакалі 
адпачынку?” Чалавечая дабрыня не заўсёды спрыяе справе. Часта цвёрдасць характару, 
адназначнае выкананне інструкцый і прадпісанняў па эксплуатацыі абсталявання 
выратоўваюць не толькі матэрыяльныя каштоўнасці, але і чалавечыя жыцці. 
Канфліктная напружанасць твора ўзмацняецца яшчэ і тым, што начальнік цэха 
Паспелаў імкнецца любымі сродкамі выканаць паўгадавы план: “Дапрацуем да першага 
ліпеня, а там паглядзім, чаму выскачыла тэмпература за дазволеную мяжу”.  

Карнілаў выдатна разумее, што кожная хвіліна работы рэактара можа прывесці 
да трагічнай развязкі. Аб напружанні сітуацыі на рэактары ён паведамляе інспектару па 
ТБ Турлупаву, потым Паспелаву, але разумення не знаходзіць ні ў кога. І калі Карнілаў 
катэгарычна вырашае спыніць устаноўку, раздаецца выбух… 

Частка аповесці, дзе расказваецца аб змаганні брыгады з агнём, прадухіленні 
чарговага выбуху, напісана Лявонам Неўдахам з асаблівым майстэрствам. Вялікую 
сімпатыю выклікаюць вобразы аператара Шушко і студэнткі-практыканткі 
Найдзёнавай. Іх дзеянні дазволілі прадухіліць вялікую бяду. Але якім коштам? Смерцю 
аператара і раненнем дзяўчыны. 

Аповесць “Мяжа магчымага” – твор аб выключных абставінах, у якіх 
выпрабоўваюцца людскія характары, прафесійная кампетэнтнасць, стойкасць. Гэта 
твор з драматычным зместам, у якім раскрываюцца праблемы савецкага часу з яго 

кар’ерызмам і  паказухай.   
Другім празаічным зборнікам Лявона Неўдаха стала кніга пад назвай 

“Бумеранг”, якая выйшла ў свет у 2003-м годзе. Яна складаецца з трох аповесцяў: 
“Бумеранг”, “Паланез Агінскага” і “Гарнітур “Алеся”. Кожны з названых твораў 
вызначаецца вастрынёй узнятых праблем, асаблівай дынамікай сюжэтнага развіцця, 
тонкім паказам псіхалогіі герояў. 

У цэнтры аповесці “Бумеранг” няпростыя адносіны, якія склаліся паміж сям’ёй 
дырэктара рыбгаса Сцяпана Васільевіча Стральцова і некаторай часткай жыхароў 
мястэчка Загародскае. Мэтай сваёй працы Сцяпан Васільевіч лічыў развядзенне ва 
ўнікальным мясцовым возеры каштоўнай рыбы: “Такое рэдкае возера, і каб яно не 
прыносіла дзяржаве карысці?! А рыб каштоўных якіх развядзём… Белага амура, 
пярэстага таўсталобіка! Тутэйшым палешукам такія і не сніліся”. Толькі мару сваю 
Сцяпан Васільевіч не ажыццявіў: на вачах падлетка-сына яго забіваюць. Хто здзейсніў 
гэты нечалавечы ўчынак – застаецца невядома, але местачкоўцы падазраюць старога 
Хапрова, з сынам якога Ігнатам сябраваў сын Стральцова Хрол. Сяброўства гэтае 
працягвалася і пасля смерці дырэктара рыбгаса: не верыў Хролка, што бацька яго 
загінуў ад кулі Хапрова. 

Гады ішлі. У маладых сяброў паявілася агульная каханая – Таня Парамон, якая 
не проста парушыла стасункі паміж Ігнатам і Хролам, а рэзка памяняла іх жыццёвыя 
лёсы. Сюжэтная дынаміка твора асабліва напружваецца, калі Ігнат трапляе ў бяду: ён 
смяротна пакалечаны ў час рамонту трактара. Так здарылася, што ратаваць яго жыццё 
даводзіцца Хролу: ён спяшаецца давезці беспрытомнага былога сябра ў бальніцу, але 
не паспявае… Дарога, хуткасць, ноч, нерухомае цела Ігната – усё гэта абвастрае 
пачуцці Хрола, у яго галаве відэастужкай прамотваецца ўсё былое жыццё. Хролу, 
безумоўна, шкада сябра, а з другога боку, думае ён, ці не кара гэта божая за забойства 
яго бацькі. Лявон Неўдах выступае тут як тонкі псіхолаг, вялікі майстра мастацкага 
слова. Пісьменнік канцэнтруе сваю ўвагу на паводзінах бацькі Ігната, старога Хапрова, 
які ўсведамляе, што смерць сына невыпадковая – гэта страшны напамін яму за былую 
нечалавечую радасць, звязаную з забойствам Сцяпана Стральцова. За што забілі 
маладога вучонага, бацьку і мужа? За тое, што той не дазваляў местачковым 
браканьерам лавіць рыбу на возеры, рупіўся пра гаспадарку, дзяржаву. Смяротным 
бумерангам уварваліся ў жыццё Хапрова мінулыя ўчынкі. Пісьменнік сцвярджае тым 
самым, што за ўсё чалавеку даводзіцца плаціць, рана ці позна, але пакаранне напаткае 
злачынцу: “Бумеранг – гэта зброя, гэта зло жывому… І калі ты імкнешся чыніць зло, 
яно абавязкова калі-небудзь вернецца  і адпомсціць табе. Не трэба нам бумерангаў…” 
Не Хрол, а сам лёс выраўняў вагі справядлівасці, злу адплаціў злом, дабру дабром…  

 
Паэзія 
У паэзіі Лявон Неўдах выявіўся як аўтар з вельмі абвостраным адчуваннем часу. 

Аб’ектам яго мастацка-паэтычнага асэнсавання сталі 90-я гады ХХ стагоддзя. 
Атмасфера часу з палітычнымі калізіямі, чалавек у гэтай атмасферы, яго роздум і 
пачуцці, адносіны да грамадства і сябе самога – лейтматыў першай паэтычнай кнігі 
Лявона Неўдаха “Чорнае святло”. Аксюмаранная назва зборніка вельмі дакладна 
перадае яго ўнутраны змест – гэта сутыкненне кантрастаў, барацьба розуму і духу, 
любові і нянавісці, дабра і зла, спадзявання і расчаравання, у шырокім сімвалічным 
сэнсе – белага і чорнага. Лявон Неўдах паспрабаваў у кнізе даследаваць дух часу. 
Адносна невялікія па аб’ёму вершы з моцна сціснутымі ў іх канцэнтраванымі 
рэмінісцэнцыямі ўяўляюць своеасаблівыя метафарызаваныя нервы эпохі барацьбы 
рэакцыйнага і эвалюцыйнага, новага і старога, дэмакратычнага і монапалізаванага, 
агульналюдскога і ўласнаіндывідуальнага, прагрэсіўнага і застыглага. Боль – 

пачуццёвая дамінанта кнігі. Неабыякавасць – грамадзянская пазіцыя аўтара. 
Метафарычна-вобразная сістэма – асноўная стылёвая адметнасць зборніка. 

У кампазіцыйным сэнсе вершы кнігі згрупаваны па вельмі добра прадуманай 
аўтарам схеме: рэальная карціна часу (разбурэнне былых духоўных каштоўнасцяў), 
чалавек у часе (духоўна пакалечаны), пошукі выйсця з крызіснай сітуацыі (рух наперад, 
павярнуўшыся спінай да мэты – сімвал адзінокага рыбака, які грабе вёсламі, пільна 
ўглядаючыся ў карму лодкі – ці духоўнае адраджэнне нацыі, пошукі выратавання душ у 
Боскай міласці, у веры, надзеі і любові). Развязка, ці хутчэй эпілог, у кампазіцыйнай 
тканіне зборніка – эскізы, чарнавыя накіды да паэмы пад аб’яднанай назвай Дом. Аўтар 
спадзяецца на сваіх нашчадкаў, жыццё якіх будзе азорана дабром і шчасцем. 

Лірычны герой зборніка – гэта выгнаннік, які адчувае сябе адзінокім на роднай 
зямлі. Што спарадзіла ў яго душы такі песімістычны настрой, што стала прычынай 
такога адасаблення ад грамадства? Лірычны герой і сам задаецца аналагічнымі 
пытаннямі, але пакуль не знаходзіць на іх адказу, а толькі канстатуе: 

Мне шмат што ў свеце трэба зразумець. 
Хачу душы пакрыўджанай здароўя 
І болей за радзіму не хварэць 
Хранічнаю сярмяжнаю любоўю. 
Няўжо лірычны герой Лявона Неўдаха адмаўляецца ад уласных патрыятычных 

пачуццяў, няўжо ён хоча ператварыцца ў бязбацькавіча, бязроднага шукальніка 
асабістага шчасця? Не, лірычны герой жадае годна ўзвысіцца над годнай краінай 
накшталт купалаўскага мужыка-беларуса і адчуць сябе роўным сярод роўных. А ці 
варта ў наш час заяўляць аб гэтым? Хіба не роўныя мы? Паэт хоча ўзняць свайго героя 
на найвышэйшую, амаль недасягальную вышыню: “Хачу на роўных з Богам гаварыць”. 
Ён разумее, што гэта пакуль толькі жаданне, бо “і тут ці буду я пачуты?” Жаданне 
большага спараджае песімізм духу, рэальнасць цісне сваёй беспрасветнай будзённасцю: 

Паўвека, як ён [Бог] дае мне жыць. 
А дзе жыццё? 
Усё – адны пакуты. 
Бясспрэчна, што душэўная неўладкаванасць выклікана агульнаграмадскімі 

катаклізмамі, якія бурна бушавалі ў нашай краіне ў 90-я гады. Найбольшая пакута для 
лірычнага героя вершаў Лявона Неўдаха ў тым, што родны край айчымам стаў, 
“мачыхай буркліваю – Айчына”: 

Зычце, землякі, 
Мне ў небе рай – 
Можа, буду ў небе любым сынам… 
Разлучыцца з зямным жыццём і пазбавіцца зямных клопатаў цераз набыццё 

іншай субстанцыі існавання – найпрасцейшы са шляхоў. Лірычны герой усведамляе, 
што грэшны, і за грахі свае гатовы прыняць Боскае пакаранне: 

На двары пачынае цямнець… 
Што жыву – гэты грэх разумею. 
Ды паклікаць дачасную смерць 
Я не ўмею. 
Чалавек павінен жыць, колькі Богам яму адведзена. Можа само жыццё і ёсць 

пакаранне за грахі? Лірычны герой Лявона Неўдаха гатовы вытрымаць любыя фізічныя 
пакуты: “Рашпілем жорсткасці – па скуры, па плоці, па касцях, па крыві!.. З Боскай 
помаччу стрываю”. “Не трэба толькі – па душы…”, – не просіць, а папярэджвае 
лірычны герой. Душа не толькі таямніца, але і ўласнасць, якую нікому не дазволена 
вярэдзіць. Душа вольная, нязломная. Герой ахоўвае душу як найкаштоўную скарбніцу – 
тых, хто паквапіцца на яе, ён гатовы жорстка пакараць: “тады я вар’яцею і раблюся 

небяспечны”. Але ці нельга падкупіць душу, справакаваць яе абяцанкамі 
матэрыяльнага дабрабыту? Такая небяспека ёсць, гаворыць паэт. За душу чалавечую 
спакон веку змагаюцца два анёлы – дабра і зла: 

Адзін – пасля пакут прыйшоў да Бога, 
Другі цішком прадаўся Сатане 
І цягне за сабой мяне, зямнога. 
Як бачым, Лявон Неўдах рэальна ацэньвае жыццё, не ідэалізуе і не асуджае яго. 

Свет, па словах паэта, разнаполюсны. У якім накірунку рухацца – справа кожнага, 
галоўнае – быць шчырым у сваіх поглядах, свята, а не фальшыва любіць свой край і 
народ: 

Хоць ён, бязбожнік, з Д’яблам часта знаўся, 
Яму святыняй быў і Дом, і Род, 
Фальшыва ў любові ён не кляўся. 
Родны край Лявона Неўдаха месціцца ў палескіх прасторах і наддзвінскай 

старажытнасці: Гарынь – любоў дзяцінства, Дзвіна – сімпатыя сталасці. І адзін, і другі 
куточак мілыя сэрцу. Ні аднаму, ні другому паэт не можа аддаць перавагі. Гарынь, па 
сцверджанні паэта, – святая рака: “Вадой Гарыні любіць Бог умыцца”. На Боскую 
прыналежнасць палескай ракі-прыгажуні звярталі ўвагу і іншыя паэты, народжаныя на 
палескай зямлі. У прыватнасці Леанід Дранько-Майсюк, які, праўда, крыху ў 
гумарыстычнай форме, але праводзіць аналогію з вершам Лявона Неўдаха: 

А Бог – няма каго паслаць – 
З мяшком залапленым, вялізным 
Спусціўся гліны накапаць 
На жоўтым беразе гарынскім. 
Дзвіна для Лявона Неўдаха – рака яго сталення, яго сцверджання як чалавека, як 

творцы. Яна сцеражэ яго, дае сілы жыць, сваім старажытным духам супакойвае і 
атуляе: 

Мне не страшна адрынута жыць. 
На Дзвіне, дзе і я пастарэлы… 
Край адзін і край другі настолькі блізкія і дарагія паэту, што сэрца яго часам 

разрываецца на часткі, а розум траціць здольнасць да мыслення: 
Ах, капітан, свабоды я хачу! 
Ты не пярэч свайму дурному госцю – 
І я да палачанкі палячу 
Пакорліва ўкленчыць ягамосцем. 
А ўслед пачую я пінчанкі крык… 
І сэрца разарвецца на прасторы… 
Барацьба супярэчнасцей – асноўная адметнасць, на падставе якой адбываецца 

развіццё ўнутранага эмацыянальнага сюжэта кнігі. У трыпціху трыялетаў пад агульнай 
назвай “Альфа і амега” Лявон Неўдах спрабуе асэнсаваць свой жыццёвы шлях, рэальна 
ацаніць уласную жыццёвую сцяжынку. Герой трыялетаў не праіснаваў, а менавіта 
пражыў на зямлі, і, аналізуючы сэнс свайго зямнога жыцця, ён прыходзіць да 
біблейскай высновы, што ўсё “суета сует” і ці варта людзям канфліктаваць паміж 
сабой, “чарнець у злосці”, адстойваючы сваё перакананне, змагаючыся за ўласную 
правату: 

На гэтым свеце мы таксама госці – 
З нябёс, ад Бога, добра бачна тое. 
Дык ці патрэбна нам чарнець ад злосці? 
Сагрэе ўсіх сячэнне залатое… 
Для Лявона Неўдаха паэзія – гэта форма мастацкага выяўлення асабістага свету, 

адзін са сродкаў духоўнай самарэалізацыі як творцы, як мастака слова. Ён не імкнецца 
напісаць чым паболей вершаў, ён стараецца стварыць уласны мастацкі летапіс часу, 
даследаваць чалавека як прадстаўніка гэтага часу, нашага сучасніка. Лявон Неўдах – 
улюбёны ў сваю краіну грамадзянін, яе адданы сын. 

